
Rullering av lokal retningslinje for tildeling av tilskot til Spesielle miljøtiltak i 
jordbruket - 2021-2024 
 
 
 
Rådmannen sitt framlegg til vedtak: 
Samnanger kommune godkjenner Lokal retningslinje for tildeling av tilskot til spesielle 
miljøtiltak i jordbruket (SMIL) for perioden 2021-2024, slik han ligg føre i saka. 

Vedtaket er heimla forskrift tilskudd til spesielle miljøtiltak i jordbruket, §§ 1 og 8. 
 
Samandrag av saka: 
Spesielle miljøtilskot i jordbruket er ei statleg tilskotsordning der føremålet er å fremje natur- 
og kulturminneverdiane i kulturlandskapet og redusere forureining frå jordbruket, gjennom 
tiltak ut over det ein kan vente av vanleg jordbruksdrift. Ordninga gjeld for den som eig eller 
leiger ein landbrukseigedom der det går føre seg landbruksproduksjon med rett på tilskot. 
Oppgåva med å forvalte ordninga er delegert til kommunane og ordninga skal forvaltast etter 
forskrift om spesielle miljøtiltak i jordbruket, nasjonale og regionale føringar, samt lokal 
retningslinje. Den lokale retningslinja skal leggje føringar for handsaming av søknader og 
skal vere utarbeidd på bakgrunn av lokale utfordringar og prioriteringar. Den lokale 
retningslinja skal vere utarbeidd i dialog med Statsforvaltaren og dei lokale 
næringsorganisasjonane i jordbruket. Retningslinja gjeld for tre år om gongen, 2021-2024. 
 
Konsekvensar av saka/vedtaket: 
Økonomi: Staten tildeler midlar til kvart fylke. Kommunen får tildelt ei økonomisk ramme frå 
Statsforvaltaren som er rekna ut med utgangspunkt i dekar jordbruksareal i drift, tal søkjarar 
på produksjonstilskot, miljøverdiar i kommunen i tillegg til innmeldte behov frå kommunen og 
tidlegare års bruk.  
 
Klima: Retningslinja er utarbeidd etter lokale utfordringar og målsetningar. Fleire av dei 
prioriterte tiltaka i vårt område bidreg mellom anna til å oppfylle FNs berekraft mål 15 Livet 
på land.   
 
Folkehelse: Enkelte av dei prioriterte områda er direkte eller indirekte knytt opp til folkehelse 
gjennom tiltak som t.d. legg til rette for friluftsliv og ålmenta sin tilgang og bruk av 
kulturlandskapet.  

Saksframlegg: 

I 2004 vart det innført ei ny tilskotsordning under landbrukets utviklingsfond (LUF), kalla  

tilskot til spesielle miljøtiltak i jordbruket – SMIL. Saman med den nye ordninga vart det  

vedteke ei ny forskrift kalla forskrift om spesielle miljøtiltak i jordbruket. 

 

Forskrifta sin § 1 definerer kva som er føremålet med tilskotsordninga:  

Formålet med tilskudd til spesielle miljøtiltak i jordbruket er å fremme natur- og  

kulturminneverdiene i jordbrukets kulturlandskap og redusere forurensningen fra jordbruket, 

utover det som kan forventes gjennom vanlig jordbruksdrift. Prosjektene og tiltakene skal  

prioriteres ut fra lokale målsettinger og strategier. 

 

Ei slik lokal retningslinje for tildeling av SMIL-midlar og prioritering av søknader skal 

utarbeidast i dialog med Statsforvaltaren og dei lokale næringsorganisasjonane i kommunen, 

jf § 8. 

 

Overordna føringar: 
- Forskrift om spesielle miljøtiltak i jordbruket Lovdata - FOR 2004-02-04-448 med 
kommentarar 
- Naturmangfaldlova §§ 8-12 
- Vassforskrifta 
- Regional plan for vassregion Hordaland 2016-2021 (under revidering) 
- Kommuneplanane i kvar kommune 
- Kulturminneplanane i kvar kommune 

Felles landbrukskontor for Fusa, Os og Samnanger kommunar har sidan 2004 og fram til 
2012 forvalta tilskotsordninga for dei tre kommunane. Frå 2013 vart Tysnes kommune ein del 
av den felles landbruksforvaltninga. Frå 2020 vart Fusa og Os slege saman til nye 
Bjørnafjorden kommune. Det felles landbrukskontoret for dei 3 kommunane vart heitande 
Bjørnafjorden landbrukskontor. Den lokale retningslinja for SMIL-ordninga har såleis vore 
vedteken av alle dei aktuelle kommunane. Den førre retningslinja vart vedteken i 2017, og 
har vore gjeldande fram til og med 2020.  
 
Kvart fylke vert årleg tildelt ei samla økonomisk ramme. For søknadsårert 2021 har Vestland 
fylke har fått tildelt 12 mill. kronar til SMIL-ordninga. Statforvaltaren fordeler ei økonomisk 
ramme til kommunane som er rekna ut med utgangspunkt i dekar jordbruksareal i drift, tal 
søkjarar på produksjonstilskot og miljøverdiar i kommunen. Ramma er i tillegg justert i tråd 
med innmeldte behov frå kommunen og tidlegare års forbruk. For 2021 har Bjørnafjorden 
kommune fått tildelt 350 000 kr, Samnanger har fått 60 000 kr og Tysnes har fått tildelt 
140 000 kr. Kommunen handsamar innkomne søknader etter forskrift, føringar frå stat og 
fylke og lokal retningslinje. Utbetaling av tilskot skjer etter at tiltaket det vert gjeve tilskot til er 
gjennomførd. 
 
Statsforvaltaren har dei siste åra kome med føringar for kva tiltak kommunane bør prioritere. 
I 2020 vart kommunane oppmoda til å prioritere tiltak som kunne bidra til å redusere 
forureining frå landbruket og kommunane fekk høve til å søkje om ekstramidlar til slike tiltak. 
I 2021 har Statsforvaltaren bede kommunane om å prioritere hydrotekniske tiltak som kan 
bidra til å redusere avrenning og risiko for avrenning frå jordbruksdrifta, av omsyn til 

vasskvalitet, klimatilpasning og ressursbevaring. I tillegg er kommunane bedne om å 
vektlegge tiltak for ville pollinerande insekt og truga natur. 

 
I samband med oppstart av arbeidet med rullering av retningslinja, vart det sendt ut eit skriv  
til næringsorganisasjonane for landbruket og kultureiningane i dei fire kommunane (vedlegg 
2) der desse vart bedne om å kome med innspel til satsingsområde for ordninga i neste 
periode frå 2021-2024. Fusa Bondelag kom med innspel (vedlegg 3).  
 
Den nye lokale retningslinja for SMIL vart sendt ut på høyring 05.02.21 (vedlegg 4). 
Dokumentet vart sendt på høyring til Statsforvaltaren i Vestland, faglaga og kultureiningane i 
dei tre kommunane. Næringsorganisasjonane og kultureiningane har såleis fått høve til å 
medverke i samband med utforminga av den nye strategien.  
 
Det er kome inn 4 svar på høyringa: 
 
1.Kulturavdelinga i Samnanger har ikkje yttarlegare merknader til retninglinja (vedlegg 5). 
 
2. Fusa bondelag melder at dei ikkje har merknader til den nye retningslinja (vedlegg 6) 
 
3. Os Bondelag melder at dei i dei store trekka sluttar seg til høyringsutkastet (vedlegg 7) 
 
4. Statsforvaltaren kom med fleire innspel (vedlegg 8): 
 
 
-Statforvaltaren tilrår å nytte nemninga «overordna retninglinjer» i staden for «strategi» i 
dokumentet.  
 
Kommentar: Dette er teke delvis tilfølgje, då me har erstatta «strategi» med nemninga 
«overordna retningslinje» og «lokal retningslinje» 
 
-Statsforvaltaren gjer merksam på ei eindring i forskrifta sin § 3. 
 
 Kommentar: Dette er lagt til i teksten. 
 
-Statsforvaltaren peikar på at gjerding ikkje skal vere eit mål eller tiltak i seg sjølv i SMIL-
ordninga, men bør heller sjåast på som eit verkemiddel for å nå måla i prosjektet, t.d. rydding 
av attgrodd kulturmark.  
 
Kommentar: Både i retninglinja for 2017-2020 og denne som no ligg føre, er gjerding sett opp 
som eit tiltak ein kan søkje på i samband med ryddeprosjekt og ikkje som eit tiltak i seg sjølv. 
Me er eining med Statsforvaltaren at dette ikkje kom klart nok fram i høyringsdokumentet, og 
tabellen på side 5 er korrigert, slik at gjerding kjem inn under tiltaket «Rydding av attgrodd 
kulturmark» på ein meir tydeleg måte. 
 
-Statsforvaltaren visar til at i kommentarane til forskrifta står det at det normalt ikkje skal 
løyvast SMIL-tilskot til innkjøp av maskiner eller anna laust teknisk utstyr, og peikar på at 
lokale retningslinja har inkludert elektronisk gjerde (No Fence) under gjerdetiltak i samband 
med rydding av attgrodd kulturmark.   

Kommentar: Landbrukskontoret har gjort ei grundig vurdering av kor vidt digitale 
gjerdeløysingar som No fence bør takast med som SMIL-tiltak eller ikkje. Me har kome til at 
digitale gjerdeløysingar er kome for å bli, og at bruk av slike gjerde vil i enkelte tilfeller kunne 
vere meir teneleg på gamal kulturmark enn tradisjonelt gjerde, t.d grunna terrenget eller i 
område med mykje ferdsel av turgåarar.   
Me ønskjer difor ikkje å ta dette ut av retningslinja, men har sett opp tydlegare vilkår for 
tilskot til dette. Tilskot til No-Fence kan såleis vurderast i sakar der dette erstattar vanleg 
gjerde i samband med rydde/skjøtselsprosjekt på gamal kulturmark, der ein har stor fare for 
attgroing, eller der arealet har spesielle verdiar og der ein vil vere betre tent med eit digitalt 
gjerde eller at det ikkje er ønskeleg eller mogeleg å setje opp tradisjonelt gjerde. På same 
måte som med rydde- og gjerdeprosjekt, må ein ved bruk av No Fence el. andre digitale 
løysingar forplikte seg til å beite arealet i ei minimumstid på 5 år etter at tilskotet er løyvd.  
 
-Statsforvaltaren har gjort merksam på at «Dekke over gjødsellager» er lista opp saman med 
døme på tiltak som reduserer ureining til vatn under tiltaket «Forureining og klimatilpassing», 
og at at dekke over gjødsellager også er eit tiltak som skal redusere utselpp til luft.  
 
Kommentar: Teksten som gjeld dekke over gjødsellager er endra i tråd med Statsforvaltaren 
si tilråding. 
 
Vurdering  
Den lokale retningslinja for SMIL skal vere grunnlag for forvalnting av den tildelte økomiske 
ramma. Dokumentet skal bidra til å sikre at midlane vert fordelt ut frå lokale målsetjingar og 
prioriteringar og samstundes sikre ein trygg og forsvarleg forvaltning av midlane. 
Næringsorganisasjonar lokalt, Statsforvaltar og kultureiningane i dei tre kommunane har fått 
høve til å bidra med utforming av retningslinja.  
 
Ved rullering av retningslinja er det gjort visse endringar i dokumentet. Teksten er korta 
kraftig ned og spissa mot det som er vurdert som viktig å få fram. Den lokale retningslinja er 
utarbeidd slik at den både skal vere retningsgjevande for forvaltninga samstundes som den 
er lesarvenleg og skal fungere som ei rettleiing for den som søkjer tilskotet (vedlegg 1).  
 
Mange av tiltaka som var prioritet i den førre strategien er vidareførd i den nye. Me ser likevel 
eit auka fokus på klima og tiltak som kan bidra til å reduserer forureining frå jordbruket. Det 
har også kome nye nasjonale føringar dei siste åra.  
Dette har me inkludert i vår nye lokale retningslinje. Me vurderer at faglaga har fått høve til å 
påverke korleis retningslinja skal utformast og kva tiltak som er viktige å prioritere og me har 
fått konstruktive og gode innspel. Det er vurdert at retningslinja fangar opp dei endringane 
me ser i kulturlandskapet, særleg knytt til klima og at kommunen saman med faglaga, klarar 
å sikre at den lokale retningslinja for tildeling av SMIL-midlar er aktuell for dei utfordringar me 
har i vårt område. 
 
Konklusjon 
Etter ei samla vurdering rår me til at  Lokal retningslinje for tildeling av tilskot til spesielle 
miljøtiltak i jordbruket (SMIL)  kan godkjennast for perioden 2021-2024, slik han ligg føre i 
saka. 

Med vennleg helsing 
 
Øystein Svalheim Karianne Agathe Tveitnes 
Landbrukssjef Landbrukskonsulent 
 

Brevet er godkjent elektronisk og har derfor inga underskrift. 

